
Foscarini Iacopo Vincenzo

(Venezia 1785-1864)



INO A SAN GIROLAMO MIANI



O ti sta di Venezia



Campion di guera, un zorno,



Ti adesso fra le angeliche



Squadre che svola intorno



L'abisso de la gloria 



E de l'eternità.




Ti de la madre Vergine




Cussì devoto in terra




Che là t'à fatto libero




Da i ceppi de la guerra




A delusion de l'aquila




Nemica del Leon.



Ti, veneto Patrizio,



Santo Miani, in cielo



De l'amor nostro patrio



Fa che risplenda il zelo



E al somo Dio presentilo



Fervente nel pregar.




E ti pur fato interprete




De quanto lu no esprime




Agiungi a le so lagreme




Quel implorar sublime




Che echegia sul Empireo




E che mercede otien.



Schiava Venezia e misera



Da l'alto za ti vedi,



Ti ascolti de so orfani



Del pio to afeto eredi



Le invocation più umili



Più tenere ogni dì.




E se tuto visibile




Te xe e al to udito ariva,




Nel cuor dolente infondine




Una speranza viva




Che la divina gratia




Ne venga a consolar.



Con la central Italia



Sia la Venezia unita,



Sia formà un sol popolo



Qual una sola vita



Che del giogo dell'Austria



Siolto se possa dir.




Se la sorela Insubria




Ancuo xe liberada,




Ancuo de strage el fulmine




E la tremenda spada




No vegna a mieter vitime,




A seminar teror.



Ma in pase, ma in concordia



Per infalante fato



Ceda el straniero despota



L'usurpo de quel stato



Che, a un tempo, a dà l'esempio



De dolce podestà.




Che se po istinto barbaro,




Che se brutal fierezza,




Ustination tiranica




De sangue ga vaghezza




Torni el valor Sabaudo




Da novo a trionfar.



Miani, santo splendido,



Astro de l'Adria antiga,



Brusa le ali infauste



De l'aquila nemiga



E po fa che una nuvola



Ghe secunda il ciel seren.




Talchè da l'Alpi italiche




Orbada, zo la casca




E el to beato spirito




Sul colle de Somasca,




Su la laguna patria




Se veda lampizar.

Ma prima che la fiera grifagna cadesse il poeta aveva composta in Dio l'anima infervorata di patria pietà e di fede.










A. Pilot

